
(ಜೈತ್ರಯಾತ್ರಾಂ ನಿರ್ವರ್ತ್ಯ ಶ್ರೀಶೃಂಗಗಿರಿಪ್ರವೇಶಕಾಲೇ)
ದೂರೀಕೃತ್ಯ ಪರೀಕ್ಷಣಸ್ಯ ಕರಣಂ ಕಿಂ ತೇ ಗಿರಾಂ ದೇವತೇ
ಯುಕ್ತಂ ವರ್ಷಚತುಷ್ಟಯೋಪರಿ ಕಿಯದ್ಘಸ್ರಾನ್ಕೃಪಾವಾರಿಧೇ .

ಮಂದೋ ಮತ್ಪದಯುಗ್ಮವಿರಹಂ ಸೋಢುಂ ನ ಶಕ್ನೋತ್ಯಯಂ
ಕಂಚಿತ್ಕಾಲಮಪೀತಿ ಪದ್ಮಜಸಖಿ ಜ್ಞಾತ್ವಾಪಿ ಮಾತರ್ಭೃಶಂ .. 1..

ಯದ್ಯಪ್ಯಂಬ ಸರೋಜಯೋನಿದಯಿತೇ ಲೋಕಾನಶೇಷಾನಪಿ
ಶ್ರದ್ಧಾಭಕ್ತಿಯುತಾನ್ವಿಧಾಯ ನಿತರಾಂ ಕಾರ್ಯಾಣಿ ಸರ್ವಾಣ್ಯಪಿ .

ದುಃಸಾಧ್ಯಾನ್ಯಪಿ ಲೋಕಸಂತತಿಬಹುಶ್ರೇಯಸ್ಕರಾಣ್ಯಾದರಾ-
ತ್ಸಪೂರ್ಣಾನ್ಯಕರೋಸ್ತಥಾಪಿ ಪದಯೋರ್ದೂರಂ ನ ಸೋಢುಂ ಕ್ಷಮಃ .. 2..
ತ್ವತ್ಪಾದಾಂಬುಜಯೋಃ ಕದಾಪಿ ವಿರಹೋ ಮಾ ಭೂದಿತೋ ವಾ ಗಿರಾಂ
ಮಾತರ್ನಮ್ರಜನಾವನವ್ರತಧರೇ ಕಾರುಣ್ಯವಾರಾನ್ನಿಧೇ .

ಚೇನ್ಮಯ್ಯಸ್ತಿ ಕೃಪಾ ಮನೋರಥತತಿಂ ಸಂಪೂರಯಾತ್ರೈವ ಮೇ
ದುಃಸಾಧ್ಯಾಮಿತರೈರಶೇಷಜನತಾಶ್ರೇಯಸ್ಕರೀಂ ಶಾರದೇ .. 3..

ಮಂತೂನಾಂ ತತಿರಸ್ತಿ ಚ ಪ್ರಭವತಿ ಸ್ಯಾದೇವ ಚಾಗ್ರೇ ಮಮ
ಪ್ರಾಲೇಯೋಸ್ರಶಿಶೂತ್ತಮಾಂಗಸಹಜೇ ಸಂದೇಹಗಂಧೋಽಪಿ ನ .

ತಸ್ಯಾಶ್ಚೇದ್ಗಣನಾಂ ಕರೋಷಿ ಹೃದಯಾ ತ್ವಂ ಚಾಪಿ ಮಾತಸ್ತದಾ
ನಿರ್ವ್ಯಾಜಾ ಕರುಣಾ ನಿರಾಶ್ರಯತಯಾ ಕುತ್ರಾಪಿ ಲೀನಾ ಭವೇತ್ .. 4..

ಸರಸ್ವತಿ ಕೃಪಾನಿಧೇ ಸರಸಿಜಾಸನಪ್ರೇಯಸಿ
ಪ್ರಣಮ್ರಜನಪಾಲಿನಿ ಪ್ರಚುರಬೋಧಸಂದಾಯಿನಿ .

ಸಮಸ್ತಸುಕಲಾಸ್ವಪಿ ಪ್ರಸೃತಬೋಧಮೇನಂ ಜವಾತ್
ಸುರಾಸುರನಮಸ್ಕೃತೇ ಕುರು ಕರಾತ್ತಚಿನ್ಮುದ್ರಿಕೇ .. 5..

ಕಾಮಂ ಸಂತು ಸುರಾ ನಿಜಾಂಘ್ರಿಕಮಲಾಸಕ್ತಾಂತರಂಗಾಂದಿವಾ-
ರಾತ್ರಂ ಪೂಜನದೇಹದಂಡನಪರಾನ್ಪಾತುಂ ಚಿರಾಯಾಂಬಿಕೇ .

ನಾಹಂ ತತ್ಪದಪಂಕಜಾನುಸರಣಂ ಕರ್ತುಂ ಸಮರ್ಥೋ ಗಿರಾಂ
ಮಾತಸ್ತ್ವತ್ಪದಮೇವ ಸತ್ವರಮನೋಽಭೀಷ್ಟಪ್ರದಂ ಸಂಶ್ರಯೇ .. 6..

ಬಾಣೀಸಿಂಧುಸುತಾಗಿರೀಂದ್ರತನಯಾರೂಪಾಣಿ ಧೃತ್ವಾ ಪುರಾ

ದೇವಾನಾಂ ಪರಿರಕ್ಷಣಂ ತ್ರಿಜಗತಾಮಪ್ಯಾದರಾದ್ಯಾಕರೋತ್ .

ಸಾ ತ್ವಂ ಸಂಪ್ರತಿ ಶೃಂಗಶೈಲನಿಲಯಾ ಶ್ರೀಶಾರದಂಬಾಭಿಧಾಂ
ಧೃತ್ವಾ ಶ್ರೋತ್ರಮನೋಹರಾಂ ಪ್ರಕುರುಷೇ ಲೋಕಾವನಂ ಸಾದರಂ .. 7..

ಮೂಕಾನಾಮಪಿ ವಾಗ್ವಿಧಾನಚತುರಾ ಯಸ್ಯಾಃ ಪದಾಂಭೋಜಯೋಃ
ಕಾದಾಚಿತ್ಕನಮಸ್ಕ್ರಿಯಾ ಭುವಿ ಭವೇಚ್ಛ್ರೀಶಾರದೇ ನಿಶ್ಚಿತಂ .

ತಾಂ ತ್ವಾಮಂಘ್ರಿಸರೋಜನಮ್ರಜನತಾಸಂರಕ್ಷಣೈಕವ್ರತಾಂ
ದೃಷ್ಟ್ವಾ ತೃಪ್ತಿಮಹೋ ಕದಾಪಿ ನ ಭಜೇತಾಂ ಮೇ ಧ್ರುವಂ ಚಕ್ಷುಷೀ .. 8..

ಜ್ವಾಲಾಮಾಲಿನಿಕಾವಿನಿರ್ಮಿತಶುಚಿಪ್ರಾಕಾರಮಧ್ಯಸ್ಥಿತೇ-
ತ್ಯಾಹ್ವಾಂ ನಮ್ರಜನಸ್ಯ ಕಿಂ ಪ್ರಥಯಿತುಂ ಜ್ವಾಲಾವಲೀಮಧ್ಯತಃ .
ಸುಸ್ಥಾಯಾ ಅಪಿ ನೈವ ವಹ್ನಿಜನಿತಾ ಬಾಧಾ ಭವೇದಿತ್ಯಹೋ
ಚಿತ್ರಂ ಕೌತುಕತಃ ಪ್ರದರ್ಶಿತವತೀ ವಾಚಾಂ ಪರಾ ದೇವತೇ .. 9..

ಅಗ್ನಾವಗ್ನೇಃ ಪ್ರವೃತ್ತಿರ್ನ ಹಿ ಭವತಿ ಕದಾಪೀತಿ ವಾತಾತ್ಮಜೋಕ್ತಿಂ
ಪ್ರತ್ಯಕ್ಷೀಕರ್ತುಮೇವಾನತಜನವಿತತೇರ್ವಾಣಿ ಶೃಂಗಾದ್ರಿವಾಸೇ .

ಅತ್ಯುಗ್ರಾಪ್ಪಿತ್ತಕೀಲಾಸ್ಥಿತತರುಮಯವೇಶ್ಮಸ್ಥಿತಾಮಾತ್ಮಮೂರ್ತಿಂ
ಮಲ್ಲೀಪುಷ್ಪಾದಿಯುಕ್ತಾಮಪಿ ತನುವಸನಾಂ ಕೀಟಯುಕ್ತಾಮರಕ್ಷಃ .. 10..
ಪ್ರೋಕ್ತಂ ಕೇನಾಗಮಾಂತೇ ಕಿಮು ಪರಮಮಹಃಸನ್ನಿಧೌ ಸ್ವಸ್ವಕಾರ್ಯಾ-
ಶಕ್ತಾ ದೇವಾ ಬಭೂವುಃ ಶುಚಿಪವನಮುಖಾ ಇತ್ಯಮುಂ ಮುಖ್ಯಮರ್ಥಂ .

ಜಾನಂತ್ವಾತ್ಮಾಂಘ್ರಿನಮ್ರಾ ಇತಿ ವಿಧಿರಮಣೀ ದಾರುಗೇಹೇ ಸ್ಥಿತಾಸೀ-
ಜ್ಜ್ವಾಲಾಮಾಲಾಕುಲೇಽಸ್ಮಿನ್ಸುಮವಸನಯುತಾ ದಾಹಗಂಧೇನ ಶೂನ್ಯಾ .. 11..
ಲೋಕಾನಾಮವನಾರ್ಥಮಾದಿಗುರುಣಾ ಸಂಸ್ಥಾಪಿತಾಹಂ ಪುರಾ
ಭೂಸ್ಥಾನಾಮಪಿ ತಾನ್ಪ್ರಮತ್ತಹೃದಯಾನ್ನೈವ ತ್ಯಜಾಮಿ ಕ್ವಚಿತ್ .

ಆತ್ಮಾನಾತ್ಮವಿವೇಕಮುಖ್ಯಸುಗುಣಾಂದತ್ತ್ವಾ ದೃಢಾನ್ಸಂತತಂ
ರಕ್ಷಾಮೀತಿ ವಿಬೋಧನಾಯ ವಿಹಿತಂ ಚಿತ್ರಂ ಗಿರಾಂ ದೇವತೇ .. 12..

ಸ್ಮೃತ್ವಾ ಸಂಯಮಿಚಕ್ರವರ್ತಿರಚಿತಾಂ ತ್ವಂ ಪ್ರಾರ್ಥನಾಂ ಶಾರದೇ
ಸೃಷ್ಟೇ ಸ್ವೇನ ಜಗತ್ಯಹೇತುಕಕೃಪಾಮಾಲೋಚ್ಯ ನೈಜಾಂ ಮುಹುಃ .
ದೇವಾಗಾರವಿನಿರ್ಮಿತೇಸ್ತು ಸಮಯೇ ಪ್ರಾಪ್ತಾಮಶುದ್ಧಿಂ ಪರಾಂ
ಸೋಢ್ವಾ ಸನ್ನಿಧಿಮಾತನೋತು ಭವತೀ ವಾಚಾಂ ಪರಾ ದೇವತಾ .. 13..

ಮಾತಾ ಪುತ್ರಕೃತಾಮಶುದ್ಧಿವಿತತಿಂ ಸೋಢ್ವಾ ಪುನಃ ಶಾರದೇ
ಹ್ಯುತ್ಸಂಗೇ ವಿನಿವೇಶ್ಯ ಲಾಲನಮಹೋಯದ್ವತ್ಕರೋತ್ಯಾದರಾತ್ .

ತ್ವಂ ಮಾತಾ ಜಗತಾಂ ತಥೈವ ಬಹುಧಾ ಜಾತಾಮಶುದ್ಧಿಂ ಮುಹುಃ
ಸೋಢ್ವಾ ಸನ್ನಿಧಿಮಾತನೋತು ಭವತೀ ವಾಚಾಂ ಪರಾ ದೇವತಾ .. 14..

ಇತಿ ಶೃಂಗೇರಿ ಶ್ರೀಜಗದ್ಗುರು ಶ್ರೀಸಚ್ಚಿದಾನಂದಶಿವಾಭಿನವನೃಸಿಂಹ-

ಭಾರತೀಸ್ವಾಮಿಭಿಃ ವಿರಚಿತಾ ಶ್ರೀಶಾರದಾಸ್ತುತಿಃ (3)ಸಂಪೂರ್ಣಾ .

